
॥హయగ్రీవోపనిషత్  ॥

॥హయగ్రీవోపనిషత్  ॥
స్వజ్ఞోఽపి  యత్ప్రసాదేన జ్ఞానం  తత్ఫలమాప్నుయాత్ ।
సోఽయం హయాస్యో భగవాన్హృది  మే భాతు సర్వదా ॥
ఓం భద్రం  కర్ణేభిః  శ్రుణుయామ  దేవాః ।
భద్రం  పశ్యేమాక్షభిర్యజత్రాః  ।
స్థిరైరఙ్గైస్తుష్టువా    ꣳసస్తనూభిః ।
వ్యశేమ దేవహితం యదాయుః ॥
స్వస్తి న ఇన్ద్రో  వృద్ధశ్రవాః   । స్వస్తి నః పూషా విశ్వవేదాః ।
స్వస్తి నస్తార్క్ష్యో  అరిష్టనేమిః  । స్వస్తి నో బృహస్పతిర్దధాతు  ॥
ఓం శాన్తిః శాన్తిః శాన్తిః ॥
హరిః ఓం ॥నారదో బ్రహ్మాణముపసమేత్యోవాచాధీహి  భగవన్
బ్రహ్మవిద్యాం  వరిష్ఠాం  యయా చిరాత్సర్వపాపం వ్యపోహ్య
బ్రహ్మవిద్యాం  లబ్ధ్వైశ్వర్యవాన్భవతి  । బ్రహ్మోవాచ
హయగ్రీవదైవత్యాన్మన్త్రాన్యో    వేద స శ్రుతిస్మృతీతిహాసపురాణాని  వేద ।
స సర్వైశ్వర్యవాన్భవతి  । త ఏతే మన్త్రాః  ।
విశ్వోత్తీర్ణస్వరూపాయ  చిన్మయానన్దరూపిణే  ।
తుభ్యం నమో హయగ్రీవ  విద్యారాజాయ స్వాహా స్వాహా నమః ॥ ౧॥
ఋగ్యజుఃసామరూపాయ వేదాహరణకర్మణే ।
ప్రణవోద్గీథవపుషే   మహాశ్వశిరసే నమః స్వాహా స్వాహా నమః ॥౨॥
ఉద్గీథ  ప్రణవోద్గీథ   సర్వవాగీశ్వరేశ్వర ।
సర్వవేదమయాచిన్త్య సర్వం బోధయ బోధయ స్వాహా స్వాహా నమః ॥ ౩॥
బ్రహ్మాత్రిరవిసవితృభార్గవా    ఋషయః ।గాయత్రీత్రిష్టుబనుష్టుప్     ఛన్దాంసి  ।
శ్రీమాన్  హయగ్రీవః  పరమాత్మా దేవతేతి ।ల్హౌమితి  బీజమ్ ।
సోఽహమితి శక్తిః ।ల్హూమితి  కీలకమ్ ।భోగమోక్షయోర్వినియోగః ।
అకారోకారమకారైరఙ్గన్యాసః   ।ధ్యానమ్ ।
శఙ్ఖచక్రమహాముద్రాపుస్తకాఢ్యం    చతుర్భుజమ్ ।
సమ్పూర్ణచన్ద్రసంకాశం   హయగ్రీవముపాస్మహే  ॥

॥హయగ్రీవోపనిషత్  ॥

ఓం శ్రీమితి  ద్వే అక్షరే ।ల్హౌమిత్యేకాక్షరమ్  । ఓం నమో
భగవత ఇతి సప్తాక్షరాణి ।హయగ్రీవాయేతి  పఞ్చాక్షరాణి ।
విష్ణవ  ఇతి త్ర్యక్షరాణి  ।మహ్యం మేధాం ప్రజ్ఞామితి 
షడక్షరాణి , ప్రయచ్ఛ  స్వాహేతి పఞ్చాక్షరాణి ।
హయగ్రీవస్య  తురీయో భవతి ॥ ౪॥
ఓం శ్రీమితి  ద్వే అక్షరే ।ల్హౌమిత్యేకాక్షరమ్  । ఐమైమైమితి 
త్రీణ్యక్షరాణి  । క్లీం  క్లీమితి  ద్వే అక్షరే ।సౌః సౌరితి ద్వే అక్షరే ।
హ్రీమిత్యేకాక్షరమ్  । ఓం నమో భగవత ఇతి సప్తాక్షరాణి ।
మహ్యం మేధాం ప్రజ్ఞామితి   షడక్షరాణి । ప్రయచ్ఛ
స్వాహేతి పఞ్చాక్షరాణి । పఞ్చమో మనుర్భవతి ॥ ౫॥
హయగ్రీవైకాక్షరేణ   బ్రహ్మవిద్యాం  ప్రవక్ష్యామి  । బ్రహ్మా
మహేశ్వరాయ మహేశ్వరః సంకర్షణాయ  సంకర్షణో  నారదాయ
నారదో వ్యాసాయ వ్యాసో లోకేభ్యః ప్రాయచ్ఛదితి
హకారోంసకారోమకారోం త్రయమేకస్వరూపం  భవతి ।ల్హౌ
బీజాక్షరం భవతి । బీజాక్షరేణ ల్హౌం  రూపేణ తజ్జాపకానాం
సమ్పత్సారస్వతౌ భవతః । తత్స్వరూపజ్ఞానాం  వైదేహీ
ముక్తిశ్చ భవతి । దిక్పాలానాం రాజ్ఞాం  నాగానాం
కిన్నరాణామధిపతిర్భవతి ।హయగ్రీవైకాక్షరజపశీలాజ్ఞయా  
సూర్యాదయః స్వతః స్వస్వకర్మణి ప్రవర్తన్తే    । సర్వేషాం
బీజానాం హయగ్రీవైకాక్షరబీజమనుత్తమం   మన్త్రరాజాత్మకం
భవతి ।ల్హౌం  హయగ్రీవస్వరూపో  భవతి । అమృతం కురుకురు స్వాహా ।
తజ్జాపకానాం  వాక్సిద్ధిః  శ్రీసిద్ధిరష్టాఙ్గయోగసిద్ధిశ్చ    
భవతి । అగమ్యాగమనాత్పూతో భవతి । పతితసంభాషణాత్పూతో
భవతి । బ్రహ్మహత్యాదిపాతకైర్ముక్తో   భవతి । గృహం గృహపతిరివ
దేహీ దేహాన్తే పరమాత్మానం ప్రవిశతి  । ప్రజ్ఞానమానన్దం    బ్రహ్మ
తత్త్వమసి అయమాత్మా బ్రహ్మ  అహం బ్రహ్మాస్మీతి  మహావాక్యైః
ప్రతిపాదితమర్థం   త ఏతే మన్త్రాః  ప్రతిపాదయన్తి  । స్వరవ్యఞ్జనభేదేన
ద్విధా ఏతే । అథానుమన్త్రాఞ్జపతి   ।
యద్వాగ్వదన్త్యవిచేతనాని రాష్ట్రీ  దేవానాం నిషసాద మన్ద్రా  ।
చతస్ర ఊర్జం  దుదుహే పయాంసి క్వ స్విదస్యాః పరమం జగామ ॥ ౧॥

గౌరీర్మిమాయ సలిలాని తక్షత్యేకపదీ ద్విపదీ సా చతుష్పదీ ।
అష్టాపదీ  నవపదీ బభూవుషీ సహస్రాక్షరా  పరమే వ్యోమన్ ॥౨॥
ఓష్ఠాపిధానా  నకులీ దన్తైః  పరివృతా పవిః ।
సర్వస్యై  వాచ ఈశానా చారు మామిహ వాదయేతి చ వాగ్రసః  ॥ ౩॥
ససర్పరీరమతిం బాధమాన బృహన్మిమాయ జమదగ్నిదత్త ।
ఆసూర్యస్య దురితా తనాన శ్రవో  దేవేష్వమృతమజుర్యమ్ ॥ ౪॥
య ఇమాం బ్రహ్మవిద్యామేకాదశ్యాం  పఠేద్ధయగ్రీవప్రభావేన  
మహాపురుషో భవతి । స జీవన్ముక్తో భవతి । ఓం నమో బ్రహ్మణే
ధారణం మే అస్త్వనిరాకరణం ధారయితాభూయాసం కర్ణయోః
శ్రుతం  మాచ్యోఢ్వం మమాముష్య ఓమిత్యుపనిషత్ ॥
ఓం భద్రం  కర్ణేభిః  శ్రుణుయామ  దేవాః । భద్రం  పశ్యేమాక్షభిర్యజత్రాః  ।
స్థిరైరఙ్గైస్తుష్టువా    ꣳసస్తనూభిర్వ్యశేమ దేవహితం యదాయుః ॥
ఓం స్వస్తి న ఇన్ద్రో  వృద్ధశ్రవాః   । స్వస్తి నః పూషా విశ్వవేదాః ।
స్వస్తి నస్తార్క్ష్యో  అరిష్టనేమిః  । స్వస్తి నో బృహస్పతిర్దధాతు  ॥
ఓం శాన్తిః శాన్తిః శాన్తిః ॥హరిః ఓం తత్సత్ ॥
అథ హయగ్రీవోపనిషత్సమాప్తా  ॥
Encoded by Sunder Hattangadi (sunderh@hotmail.com)

